
Ushicilelo
Mbhashe Local Municipality

Le ncwadana ijoliswe kuluntu, yenziwe
ngumasipala wengingqi yase Mbhashe,
licandelo lezonxibelelwano. 

Kuyakhuthazwa ukuba nidlulise izimvo
neengcebiso zenu kumphathi
wezonxibelelwano kamasipala
waseMbhashe u N. Dingane.

Ningaqhakamshelana naye kwezi
nkcukacha zilandelayo:
047 489 5873/ 047 489 5858

Malunga nezinye iinkcukacha
qhakamshelana noMphathi kaMasipala
u-Mnu M. Nako ku- 047 489 5800

"ilifa lethu elixabisekileyo liyinkqubela"

mbhashe local municipality

www.mbhashemun.gov.za

U-Sodolophu uCeba S. Janda

Usiba luka Sodolophu

Egameni loMasipala waseMbhashe, ndininqwenelela iholide
zehlobo ezimyoli kunye neentsapho zenu. Kubantu abazakuba
sezindleleni banga bangaqhuba ngononophelo bathobele
imithetho yezendlela bafike bephilile.

Mandithathe elithuba ndincome indima nenxaxheba yoluntu
lonke, kuquka nolo lwengingqi yaseMbhashe, ngokusebenzisa
ilungelo labo lokuvota ngethuba lolonyulo loomasipala
ebelibanjwe kwinyanga yeNkanga 2021, nalapho  uluntu luye
lwakhetha iinkokeli ezizakubasebenzela kule minyaka mihlanu
ukusukela ngonyaka ka 2021 ukuya ku 2026.

Unyaka ka-2021 ushiye abanye bephelelwe lithemba ngenxa
yobhubhane we-COVID19. Mandithathe eli thuba ndidlulise
amazwi ovelwano kubo bonke abathe baphulukana neentsapho
zabo ngelithuba. Ndikwaqaphela bonke abo bazibophelele
ekulweni ubhubhane we-COVID-19. Masiqhubeleke sizikhusele
kwi-COVID-19 ngokuthatha ugonyo, sigcine imiqathango
ebekiweyo ukuze sithintele ulwasuleleko kunye nomsinga
wesine. Yanga ningangena kunyaka omtsha ka-2022
nikhuselekile kwaye nisempilweni.

Ndininqwenelela ixesha leholide zehlobo ezimyoli kunye nonyaka

oMtsha  ogcwele ziintsikelelo.

UMYALEZO WEHOLIDE ZEHLOBO

Ibingeloxesha leziyunguma kuphela, koko bekukwayimpendulo
eyakhayo kuluntu lwaseMbhashe nakwiinkokheli zalo masipala. Oku
kubonakaliswe ngethuba uSodolophu uCeba Samkelo Janda othe
wonyulwa ukuba akhokhele ityeli lesibini emveni kweziphumo
zolonyulo loMasipala basemakhaya, ekunye nabaphathi balo masipala
bebesamnkela ukuziswa kweelori ezimbini (02) ezithengwe
ngumasipala, nezibizwa i-Automatic Transmission 12 Cubes
Compactor, kwii-ofisi zomasipala eDutywa ngosuku olwandulela
iKrisimesi, umhla wamashumi ababini anesine (24) kweyoMnga 2021.
Iimpawu zazo ziquka ugqithiso lwenkunkuma oluzenzakalelayo
nokulayisha isixa esikhulu senkunkuma ngexesha elinye. Ibiyimincili
engathethekiyo ngethuba uSodolophu ebalula oku nje ngempumelelo
nempendulo ezakuzisa utshintsho olujolise ekuphuculeni ucoceko
kwingingqi yaseMbhashe. Uphinde wabalula ucoceko nje ngenye
yezinto eziphambili anqwenela ukuzibona zithathelwa ingqalelo
luluntu lwaseMbhashe.
 
Eminye iminqweno ephambili kwezococeko, kukubona utshintsho
oluncomekayo eliyakuthi linikeze inkuthazo kwabo banegalelo
kuqoqosho lwasekuhlaleni; oku kuquka amaqela afana  nezoshishino,
abahlawuli berhafu, abatyeleli kunye noluntu ngokubanzi. 

Umba wolawulo lwenkunkuma kwidolophu zaseMbhashe ube
ngumngeni, ngenxa yokunqongophala kwezixhobo xa
kuthelekiswa nokunyuka kwamanani abantu abafumana  iinkonzo
kwezidolophu zontathu zalomasipala. Ezi lori zithengiweyo, zifike
ngexesha elixakekileyo, ixesha leziyunguma, nalapho iidolophu
eziphantsi kwalomasipala waseMbhashe bezisamnkela abantu
abaninzi kunye nabakhenkethi abaze kutyelela lo mmandla.
Inkunkuma ephuphumayo kwiindawo ezixakekileyo kwidolophu
zalo masipala, iya kuba ngummba wexesha elidlulileyo,
nanjengoko ezi lori zenkunkuma ziqalisile ukusebenza
kwangomhla wokufika kwazo, nalapho zenze umsebenzi -

Phambili ngococeko eMbhashe
Umbhali: S. Nketho

uSodolophu uCeba Samkelo Janda woMasipala waseMbhashe ekunye noNkzn. Mlungu ongumphathi kwiOfisi yeenkonzo zoluntu kwakunye noMnu. Nokwe

ngasekunene, ongumphathi kwi-ofisi ejongene nemali zikamasipala , besamnkela iilori ezintsha zokuthuthwa kwenkunkuma.

oncomekayo wokonyusa izinga ekuthuthweni kwenkunkuma
kwidolophu yaseDutywa, zaze zadlulela kwidolophu yakuGatyana
naseXhora ngokulandelelana kwazo. 

Kwixesha eligqithileyo, umasipala ebexhomekeke kwilori enye
yokuqokelela inkunkuma kwindawo zoshishino nakumakhaya
asedolophini yaseDutywa, iteletele kunye nesithuthi esinye
kwidolophu yaseXhora nakuGatyana ngokulandelelana. Iilori
ezithengiweyo zizakuba negalelo ekufezekiseni injongo yokugcina
indawo esingqongileyo ikhuselekile eluntwini. Umasipala
uyaqhubeleka nokuqinisa intsebenziswano namanye amasebe
kunye nemibutho ejongene nokukhuthaza ucoceko
lokusingqongileyo. Ukuzama ukugcina ucoceko, umasipala
uqhubela phambili ngenyathelo lokukutyalwa kwemithi
kwiindawo ezivulekileyo kunye nokuphelisa ukulahlwa
kwenkunkuma ngokungekho mthethweni kuzo zontathu
idolophu.

Umanejala weeNkonzo zoLuntu uMnu. uXolile Siguye uthe,
"ukusebenza kakuhle kweelori zenkunkuma kuzawunciphisa
izikhalazo ebezifunyanwa yile ofisi, ezayamene nokucholwa
kwenkunkuma ingakumbi kwindawo zoshishino". 

Ukuqinisekisa ucoceko umasipala udale amathuba engqesho
angamakhulu amane namashumi asibhozo anesibhozo (488)
ngeNkqubo yeMisebenzi yoLuntu i-Expanded Public Works
Programme (EPWP) eququzelelwa phansti kweSebe leeNkonzo
zoLuntu kuloMasipala. Abasebenzi beEPWP benza imisebenzi
yemihla ngemihla yokuqokelelwa kwenkunkuma kunye
nokufakwa kwenkkcukacha ngqo kuzo zontathu iidolophu
zaseMbhashe, eli nani lilonke libandakanya amathuba eNkqubo
yokucholwa kwenkunkuma naseMaphandleni ale ngingqi
yaseMbhashe. 



Kukhuthazwa uqoqosho lwasekuhlaleni ngokulwa intswela ngqesho

UMasipala wase Mbhashe ebambisene neSebe Lophuhliso
lwaMaphandle noGuquguqulo Lwezolimo banikezele ngokusesikweni
indawo yokuchebela uboya beegusha ebizwa ngokuba yi Ngqatyana
Sheering Shed, eXhora kwilali yase Ngqatyana kwaye esi sakhiwo
sixabise imali engange R599 999.11. Ngomhla we-05 kweyeDwarha
2021. Lo Masipala nonjongo zawo ikukukhokhelisa uphuhliso loluntu
kunye nokuziswa kweenkonzo eluntwini uzama ngandlela zonke
ukukhawulelana nentswela ngqesho ngokuthi aphuhlise kwaye
akhuthaze amafana ukuba azidalele amathuba omsebenzi ukuze
bakwazi ukugxotha ikati eziko.

UMphathiswa weSebe Lezophuhliso Lwamaphandle noguquguqulo
Lwezolimo uNksn. Nonkqubela Pieters unikezele ngenkxaso ebalelwa
ku R 103 000.00. Kunikezelwe ngokusesikweni ngezixhobo
zokusebenza eziquka umatshini wokuhlohla uboya (wool
compressor), umatshini wokukala uboya (bailing machine), iitroli,
izixhobo zokwahlula uboya (sorters), izixhobo zokucheba (shears),
kunye neeTafile. Ezi zixhobo ziyakuncedisa amafama ukwenza
umsebenzi wabo wokucheba iigusha lula, utshilo umphathiswa uye
wagqithisa namazwi enkuthazo ngolusuku nalapho ethe “injongo
yethu silisebe kukuphuhlisa amafama asakhulayo kuba umnqweno
wethu ngowokuba siwabone ngenye imini la mafama engabalimi
borhwebo.

Uphinde wathi “nina nenza lento urhulumente ayifunayo, yokuqala
ngalonto encinane unayo, uncedo uzakulifumana endleleni”. Lo ka
Pieters woluleke amafama oboya ngengcebiso zokuvelisa uboya
obukwinqaba noqophelo eliphezulu, ekhuthaza kananjalo abalimi
angamanina ukuba angatyhafi nanjengoko kudala kwakukholelwa
ukuba imfuyo yinto yamadoda kuphela. 
Obethethela amafama uMnu. Bhalindaba nongusihlalo
weNgqatyana Wool Growers Association uthethe wathi ngamanye
amaxesha bekungabikho lula ukucheba ngenxa ye ndawo
ebesisebenzela kuyo nto leyo ibibangela imveliso engekho ntle,
kodwa ngenxa yenkxaso enikezwa ngurhulumente ndingangatsho
ukuba sinamafama aphume izandla ngoku. Ubalule ukuba
kumaxesha onyaka agqithileyo benze ingeniso efikelela kwizidi
ezine zamarandi (R 4 million) kwingingqi yoMbhashe iphela. 

Usodolophu woMasipala wase Mbhashe udomboze ekwacela
uluntu ukuba lubambisane lusebenzisane norhulumente ngokuthi
bakhusele esi sakhiwo, ebakhuthaza kananjalo ukuba bazimisele
kuba inkcukacha manani ziveza ukuba eli phondo lase Mpuma
koloni litshotsha phambili kwaye lisemanqwanqeni ekuveliseni
uboya bezinga eliphezulu.

Ulwazi ngokunakekelwa kwemfuyo- Wagwetywa ndlala

Ukunikezwa kolwazi kwezolimo yenye yeendima aqinisekisa ngazo minyaka le, uMasipala waseMbhashe phantsi kwecandelo loQoqosho
lwasekuhlaleni - kwezoLimo ebambisene neSebe loPhuhliso lwamaphandle noGuquguqulo, nalapho kuthi kuququzelelwe iiseshoni
zokuxhobisa amafamana ngolwazi namacebo okunakekela izityalo nemfuyo. Zimbini iiseshoni ezithe zabanjwa kule kota yonyaka. Ngomhla
we 10 kweyeDwarha 2021 kwidolophu yase Xhorha, Amafama ebeboniswa amachiza anokuthi ancedisane nawo ukuze kuchume izityalo
ezisempilweni kananjalo afumana ithuba lokuzibuzela ngokwawo ingcebiso kwimingeni abahlangabezana nayo kwizityalo nemfuyo.     

Umbhali: S. Nketho

Isakhiwo sokuchebela (iNgqatyana Shearing Shed) eyakhiwe nguMasipala waseMbhashe nenkxaso yezikhobo zokusebenza esuka kwiSebe DRDAR

Inkqubela nenkuthazo yomsebenzi wezandla nobugcisa

Abebenikeza ngolwazi, nguMnu Makinana wenkampani uMthiza
noyingcaphephe kwezo limo noye wabalula ukubaluleka kokuba
amafama ahlale benamachiza azokuncedisana nokuqobisana
negrogro zezityalo (insects), ekwabonisa kananjalo indlela
asetyenziswa ngayo lamachiza. Umnu uTyali nongumphathi kwi-
unithi kamasipala eXhora uthe “masikhusele okuncinci esinako
ngoba uMasipala wase Mbhashe ume ngezolimo” ukhuthaze
amafama ase Xhora ukuba aphakame ayokubhalisa iprojekti zabo
ukuze bakwazi ufumana inkxaso ephuma kwamasipala
nakwamanye amasebe. 

Iseshoni elandelayo ibibanjwe ngomhla wamashumi amabini
anesixhenxe (27) kweyeDwarha 2021 kumhlaba waseNtlahlane
kwidolophu yakuGatyana kwaWadi 24, nalapho umasipala ekunye
neSebe leMicimbi yeNdalo nokusingqongileyo neZokhenketho,
namaqumrhu ajongene nolawulo lwezifo zemfuyo babelane
ngolwazi benikeza ulwazi ngendlela yokulawula imfuyo kwakunye
nendlela nokubona nokunyanga imfuyo enesifo.

Eminye yemiba ekuthe kwaxhotyiswa ngayo isuka kumaqumrhu
asebenzisana noMasipala ekuphuhliseni amafama. UNkosazana
Mchasa wequmrhu i-Elanco, kunye noMnu. Tolo wemqumrhu i-
Afrivet babelane ngolwazi namafama, ngendlela yokukhusela
imfuyo ukuze ihlale isempilweni, benikeza nangamacebo athi
asebenze kunye nemveliso ezikhona zokukhusela imfuyo
gabalala. 

Xa imfuyo yakho ibanjiwe ngamagosa esikiti, ihlala phakathi esikiti
iintsuku ezingamashumi amathathu emva koko ithengiswe ukuba
umniniyo akayilandeli indlela yokukhululwa kwayo.
Ngelixa imfuyo isesikiti, ikhathalelwa kakuhle kuba iyatya kwaye
ifumana nezitofu ngokufanelekileyo.
Umfama ongumlimi uyakwazi ukuyibambisa imfuyo efumaneke
imosha emasimini akhe, kwaye unelungelo lokuyibambisa esikiti,
kodwa kufuneka eqale kwiNkosi yokuhlala abhalelwe incwadi echaza
ukuba kwenzeke ntoni kuba iyafuneka esikiti njengobungqina. 

Nanjengoko kuyimfuneko ukukhusela imfuyo kangangoko, uMphathi
kwiOfisi yeenkonzo zoluntu kuMasipala waseMbhashe umnu Siguye,
wazise amafama ebezimase lo msitho ngepolisi yokubanjwa
kwezilwanyana (iAnimal Pound Policy) nengumgaqo othi ulandelwe
ukubamba imfuyo engahoywanga ethi iphazamise iinkqubo zoluntu,
nalapho aye wabalula injongo yale polisi ebandakanya ukugcina imfuyo
kude nendlela kunye needolophu. 
Ukuxhobisa wena mmi waseMbhashe, le polisi iqwalasela oku
kulandelayo kunye neminye imiba:

Ngezinye iinkcukacha malunga nokuqulathiweyo kule polisi, zifumanele
yona kumnatha kaMasipala ngokuchwetheza amagama
www.mbhashemun.gov.za kwi intanethi okanye utyelele iiOfisi zalo
Masipala ngamaxesha omsebenzi.

Kwinyanga yeDwarha i-Ofisi yezoKhenketho (Tourism)
kwicandelo leZoqoqosho lwasekuhlaleni neligxile
kuphuhliso loqoqosho wengingqi yaseMbhashe
lindwendwele ookopolotyeni bomsebenzi wezandla,
ukuya kunikezela ngenkxaso yezixhobo zokuthunga.
Imbalelwano yesicelo senkxaso ibe sisiqalo sezinto
ezintsha kookopolotyeni ababini nabathe bafaka izicelo
zokuxhaswa kweprojekthi zokuthunga. 

Umhla wamashumi amabini ananye (21) uzise imbali
engasokuze ilityalwe yiNqabarha Arts & Craft Cooperative
yaseWadi 29 kuGatyana enamalungu asibhozo (08). Oku
kulandelwa yimivuyo engathethekiyo engqinwa
ngukopolotyeni i-Willowvale Arts Craft Centre
enamalungu alishumi (10) efumaneka kwidolophu
yakuGatyana nethunga iimpahla. Lo kopolotyeni naye
kwakule nyanga yeDwarha ngomhla wamashumi
amathathu (30) ngokunikezelwe ngenkxaso yezixhobo
zokuthunga. Amalungu aba kopolotyeni abayivali
imilomo, bevakalisa umbulelo ongazenzisiyo ngesenzo
esikhulu athe wabenzela sona umasipala.

Amalaphu okuthunga imibhaco kunye nezishweshwe
Omatshini bokuthunga abazindidi ezahlukeneyo
abathandathu (03 kukopolotyeni ngamnye).

Phakathi kwezinto ekuthe kwaxhaswa ngazo zezi
zilandelayo:

 Inkxaso ayipheleli apha nanjengoko leOfisi ikwabonelela
ngethuba lokuqeqeshwa kwamalungu amabini asuka
kukopolotyeni ngamnye ukuba aye kuqeqesho lweentsuku
ezintlanu zomsebenzi wamaso (Beadwork) nokuthunga
kunyaka-mali ngamnye. 

Eli phulo lenziwa ngeenjongo zokukhuthaza amalungu
ookopolotyeni ukuba aqhubeke esebenza, esenza
umsebenzi oncomekayo ngokugqithisileyo. 

Umbhali: S. Sangqu

Umbhali: S. Sangqu

Ukunikezelwa
kwezixhobo
zokuthunga

kukopolotyeni 
wobuGcisa

oseWillowvale
Arts Centre 

Umsebenzi
wamalungu
eNqabarha

Arts and Craft

Ukunikezelwa
kwezixhobo
zokuthunga

kukopolotyeni 
wobuGcisa

iNqabarha Arts
& Craft 

Bekuxhelw’exhukwana kubahlali baseDutywa kwilali yase
Bolotwa, kuVonqo, ngethuba umsitho omkhulu wohlolo
lwentombi obizwa ngokuba yiNkciyo ububanjelwe kwiKomkhulu
kwesika Daluvuyo, ngomhla we-08 kweyeDwarha 2021. Lo
msitho usungulwe yindlu yemveli yaseMpuma Koloni ngelinge
lokunqanda isibetho esigqubayo sokukhulelwa
kwamantombazana aselula, kananjalo nokukhuthaza iintombi
ukuba zigcine ubunyulu bazo ingakumbi kwelixesha siphila kulo
lwezifo ezinganyangekiyo. 

Bezingaphaya kwewaka iintombi eziphume kooMasipala
bephondo leMpuma Koloni abaquka uMasipala wesithili
iAmathole, kunye noomasipala basekuhlaleni; uMbhashe,
Winnie Madikizela Mandela, Umzimvubu, Mhlonto, Nyandeni
kunye neSajonisi (Port St Johns). Kwakusasa ngemini yomsitho
kwenziwe umsebenzi wokuhlolwa kweentombi zonke ngoo
mama ababizwa oonomehlo ukuqinisekisa ukuba zisenyulu
zonke. Umsitho wezithethi waqhutyelwa kwiKomkhulu lika
Daluvuyo nalapho bekukho Iinkosi zephondo, uSodolophu
woMasipala waseMbhashe kunye noluntu ngobubanzi.
UMasipala waseMbhashe uye waphosa esivivaneni ukuxhasa
lomsitho ukuze ube yimpumelelo ngokunikeza inkxaso
kumalungiselelo apho athe wanikezela ngentente yokubambela
umsitho kunye nesidlo sokuxhasa umphefumlo. 

Ngethuba USodolophu Janda esothula intetho yakhe uthe “
ukuziswa kwalenkqubo apha eMbhashe izokunceda kumbono
osele enawo lo Masipala, wokuvuselela noku misela inkcubeko
kunye ne mveli”. Uhambise wathi belibhunga laloMasipala
bakwiphulo lokuphucula isicwangciso sophuhliso lwamafa
emveli eMbhashe nesiyawuthi sikwazi ukuqokolela zonke izinto
ezizakunceda kubuyiswe imveli ukuze iqoqosheke yenaswe
khona ukuze ixhamlise abo baphilayo ngoku, ze yakhe
ingakumbi abasakhulayo khona ukuze bayikhuphele
kwizizukulwana nezizukulwane ezizayo. 

Ebhekisa kuluntu uthe “ndinqwenela ukubona abantu bokuhlala
bephuma ngobunizi kuba imihla enje idinga ukuba kukhe
kuphefumlelwane noluntu, kuhewulwe izinto ezingaqhelekanga kwintlalo
yethu”. Uthethe oku ecaphula kwiinkcukacha manani ezisuka kwiSebe
laMapolisa kummandla waseMbhashe nezibonisa inkxalabo kwimiba
yobundlobongela obusekezelwe kwisini, ingakumbi eDutywa nalapho
kufumaniseka ukuba oomama nabantwana baphila ubomi
bokundlandlathekiswa ngokwesini sabo. 
Ukhuthaze uluntu ngokugxininisa esithi yanga ingayimfundiso ezakuhlala
ebantwini inkciyo, waze wakhalima esithi ze kungathi abantwana beziswe
apha ngoo mama benikwa imfundiso kuthi kanti utshaba lona lubona
amaxhoba. Ubuye wathi “Sifuna intoyokokuba kumzali ngamnye kuthi
kanti kungadaleka umdla wokutyala lemfundiso emntwaneni ngamnye,
kulandelwe ekhondweni ukuze ngalondlela sizame onke amalinge
okuqhewula sihewule ezi zenzo zigwenxa zingaqhelekanga kwintlalo
yethu”.

UNkosazana Ludidi, inkosi udakangce injongo yolusuku njenge sisekelo
sokukhulisa abantwana ekuzazini ukuba bangobani bazithande kwaye
bahlonele imveli yabo. Wenze umbulelo ongazenzisiyo koomama abathe
bazenza idini nabathe bazinyula ukuqinisekisa ukuba abantwana
bakhuselekile, uthe “ngokwenza njalo sithi nihlale ninje nizigcine, sicela
uRhulumente asincedise kule nkciyo nanjengoko kufuneka simanyene
kuba umntu ngumntu ngabantu”.
UZimasa Ndaba (26), nongomnye wentombi nto ezihamba indlela
yokuhlolwa, nobeyinxalenye yalo msitho womeleze ogxa bakhe ngokuthi
banyamezele yaye bakhuthazeke kulendlela bayikhethileyo
nabasayihambayo. Uthe “Kuni nina basakhulayo yibambeni, akuzobalula
nto nje funeka uzikhethele indlela ofuna ukuphila ngayo, kwaye umntu
othi uyakuthanda, makakwamnkele ngendlela oyiyo kuba
akunyanzelekanga ukuba umntu othi uyakuthanda akhokhelise
ezesondo, kwaye kukhona umahluko phakathi kothando nenkanuko”.
Ubongoze uRhulumente walapha eMpuma Koloni ukuba aqulunqe
inkqubo efana noMkhosi woMhlanga eqhuba minyaka le kwiPhondo
lwakwa Zulu Natal neyawuthi incede amantombaza ePhondo leMpuma
koloni ukuba akhuthazeke nangakumbi kulendlela yokuhlolwa.

Masibuyele Embo (Inkciyo)

Mbhashe LM| Gatyana | Dutywa |  Xhora        

Umbhali: S. Nketho

Ukuhlukunyweza kwamanina nabantwana sisenzo esibonakala ngathi sibalityheneba kwilizwe jikelele. Kungako Ngomhla wama-19
KweyeDwarha 2021 amadoda oMasipala wase Mbhashe ngamxhelomye aphume ngobuninzi ayokungungelana kwibala lezemidlalo
eDutywa kwilinge lokufumana isisombululo kumba wokuhlukunyezwa kwamanina nabantwana.

Amasebe aseburhulumenteni ebezimase lomsitho aquka iSebe leNkonzo Zoluleko, Abakwasidlodlo, umasipala wesithili i-Amathole,
iSebe loPhuhliso loluntu nawo aye aphuma ngobuninzi ukuzakuba yinxalenye yale mbizo behewula ezi zenzo zigwenxa. Enye
yeenjongo ibikukuxhobisana ngendlela yokuphatha amabhinqa nabantwana. 

Obethethela abakwasidlodlo uMnu Ngceba ubongoze amadoda onke kuquka naye esithi  “masibahlonele kwaye sibahloniphe
abantu ababhinqileyo, sibabuke njengetyatyambo zelizwe”. Lo ka Ngceba uyibeke yacaca ingxelo manani yase mapoliseni ebonisa
ukuba lengingqi yaseMbhashe inamanani amaxhoba obundlobongela obusekezelwe kwisini atshotsha entla, Ubongoze onke
amadoda athathe inxaxheba kule mbizo ukuba aphumele ngaphandle ayokukhuza namanye amadoda ukuba azeke mzekweni
aphakamise ilizwi lokuthi phantsi ngokuhlukunyezwa kwamanina nabantwana.

Umphathi woMasipala wase Mbhashe uMnu Mkhululi Nako nobeyinxalenye yalembizo uchaze olu ngonyamelo olujoliswe
kumabhinqa nabantwana  nje ngoluneendleko ezinkulu kwintlalo-ntle yoluntu kunye nempilo nokhuseleko lwamanina. Uthe ukuba
kushiywa kungalungiswanga oku kuphulwa kwamalungelo amanina, oko kungabangela imiphumela emibi kwisizukulwana kuba
kaloku iziphumo zobundlobongela zinganamathela kwabasetyhini kunye nabantwana ubomi babo bonke. Uphinde wathi ivamise
ukuba apha ebomini, abo baye baphathwa ngogonyamelo, badla ngokuba ngamaxhoba okanye babe ngabaxhaphazi ngokwabo.
Watsho esithi “Masibuyele embo kuba ezinye izinto ezenziwayo ngoku bezingenziwa kudala, funeka sibe ngamadoda aziwayo ukuba
xakukho wena azenziwa izenzo ezitenxileyo.

Lo ka Nako uyivale lemini ngokuthi yonke indoda ibithe yakhona kule mbizo ithathe isifungo (pledge) esithi “not in my name” akukho
mntu wasetyhini ozokuhlukumezeka phantsi kwegama layo.

Amadoda oMasipala waseMbhashe abhebhetha izenzo
zobundlongela obusekezelwe kwisini (GBV)

Umbhali: S. Nketho

GBV Hotline: 
0800 428 428/ *120*7836# 

Mbhashe LM| Gatyana | Dutywa |  Xhora           

People Opposing Women Abuse (POWA)
011 642 4345/ 083 765 1235

National Crisis Line (24hr Counselling)
0861 322 322 

Iminxeba yoncedo yesizwe
Mental Health Information

0800 567 567

“What counts in life is not the mere fact that we have lived. It is what difference we have

made to the lives of others that will determine the significance of the life we lead.”- 

 -Unknown-




Uwile umthi omkhulu 

“kwixesha lokuqala ledemokhrasi yorhulumente wasemakhaya,
uBaw’uNdlovu wayenguCeba, ngexesha lakhe njengoCeba
nasemva kokuba ephumile elulawulweni, wenza konke
okusemandleni akhe ukuqinisekisa ukuba iinkonzo ziyasiwa
kuluntu lwaseMbhashe, waza waphumela ngaphandle
ngokusebenzisa ubutyebi bakhe ukuzinzisa umasipala wendawo
yaseMbashe”. USodolophu ubalule waqaphela nendima yakhe
kuqoqosho lwengingqi yaseMbhashe nanjengoko ebengomnye
wabahlawuli berhafu, kwaye ekhuthaza nogxa bakhe ukuba benze
njalo nabo. 

Enika imbeko kongasekhoyo uTat’uNgumbela, uMphathiswa
wezemidlalo, ulonwabo, ubugcisa nenkcubeko eMpuma Koloni
unkosazana Nkomonye uthethe wathi "Alikho igama elimchaza
ngokwaneleyo uTat'uNgumbela. Ebemkhulu kunobomi;
ebemkhulu ngenene; wayengumntu ophayo, eyindoda
ethobekileyo, nenkokheli enkulu. Yonke into awayenayo uyizuze
ngokubila kwakhe".
Zonke ezinye izithethi zimchaze uBaw’uNgumbela njengendoda
ezinikele ekusebenzeleni abanye abantu kwaye ivulela amathuba
kulutsha lwasemaphandleni, wayengumcebisi, umphuhlisi
woluntu, indoda ethobekileyo engazicingeliyo. Inene umthi
omkhulu uwile.

Umbhali: S. Sangqu

Mbhashe LM| Gatyana | Dutywa |  Xhora           

Elowo nalowo ibingumnqweno wakhe ukubona le nkokheli inikezwa inkonzo yesikhumbuzo
nalapho uluntu luyakubeka amazwi okubhiyozela ubomi bakhe. Ikhaya lakhe,Oosomashishini,
uMasiplala waseMbhashe, imibutho yabahlawuli berhafu iCandelo lezeNkolo, iBhunga
loShishino lePhondo, iBhunga leMidlalo, Amahashe, iHawkers kunye nemibutho yezithuthi
zika wonke-wonke bebambisene baqhube inkonzo yesikhumbuzo sakhe ngomhla
wamashumi amabini kweyeDwarha 2021, kwibala lezemidlalo eDutywa.

Umbono Wesizwe umanyanisa iinkolo  
Umbhali: S. Nketho

Onyawontle abaphuma kwimvaba ngemvaba , amagqirha/ amaxhwele amaqela omxhentso, iimbongi zomthonyamo kunye noluntu ngokubanzi
belungungelene kumhlaba waku Timane, eDutywa ngomhla wama 25 kweyeNkanga 2021 kumsitho owenziwa minyaka le, ngumbutho Umbono
weSizwe, nalapho kuthandazelwa imingeni uMzantsi Africa ethi ihlangabezane nayo. Amagqirha ebenqula etshisa impepho ecela kwabaphantsi
bakhanyise kanjalo nonyawontle becela ku Qamata ukuba ehlise isandla sakhe sasekunene azokuhlangula abantwana bakhe kulo bhubhane we
Covid-19 uMzantsi Afrika ojongene nawo,kananjalo behewula izenzo zokuhlukunyezwa kwamanina nabantwana. 

Kwangalemini yomthandazo lo mbutho ubuphehlelela ngokusesikweni incwadi yawo ethi “ Umbono Wesizwe – The Country’s Vision” enikeza imbali
ngemvelaphi yombutho woMbono Wesizwe. Bekukwanikezelwa ngezipho zokutya kumakhaya ahlelelekileyo ngalemini. Usodolphu uCeba Samkelo
Janda woMasipala waseMbhashe kunye noSomlomo weBhunga lalomasipala, uCeba Babalwa Majavu kunye namasebe karhulumente bebewuzimasile
lomsitho.

USodolophu uCeba Janda uqale intetho yakhe ngokucaphula kweminye yemibongo
kaNkosazana Maya Angelo ethi “When great trees fall, rocks on distant hills shudder, lions
hunker down in tall grasses, and even elephants’ lumber after safety…and when great souls
die, after a period, peace blooms, slowly and always irregularly. Spaces fill with a kind of
soothing electric vibration. Our senses, restored, never to be the same, whisper to us. They
existed. They existed. We can be. Be and be better. For they existed”.

UBUNCWANE BOBUSI KWEZOSHISHINO NEMBUYEKEZO YABO

Inqaku le Mail & Guardian lichaza ukuba ishishini lobusi lalapha
eMzantsi Afrika, ngokutsho koLondolozo loMzantsi Afrika (CSA),
linengeniso eninzi ngonyaka ebalelwa ku-R3. 2 yebhiliyoni kwaye
ngoku livelisa amawaka amabini eetoni zobusi ngonyaka. Lilonke,
ubusi, kunye neshishini leenyosi elizweni lixabisa amashumi
amabini (R 20) eebhiliyoni. zeerandi

Kuthe kanti bakhona ookopolotyeni abavelisa ubusi kwingingqi
yaseMbhashe nabaye bawelwa ngumqa esandleni ngokuncediswa
ngenkxaso yokuphuhlisa amashishini abo. Ngomhla wesixhenxe
kwinyanga yomMnga 2021 kwigumbi lebhunga likamasipala
eDutywa. Iofisi kamasipala waseMbhashe ejongene nophuhliso
lwamashishini akhulayo (Enterprise Development) isebenzisana
neMineworkers Development Agency (MDA) ibambe umsitho
wokunikezelwa ngokusesikweni ngezixhobo zokuzikhusela
kwabasebenzi bookopolotyeni abafuya iinyosi.

Ummeli we-ofisi ye-MDA umnu uBrukwe uchaze ukuba iMDA igxile
ekunikezeni inkxaso kwiindidi   ezingundoqo ezine ezizezi
zilandelayo: ukutya nokhuseleko, uphuhliso lwezakhono, uphuhliso
lwamashishini kunye nempilo nokhuseleko emsebenzini. Le ofisi
isebenzisanaa ncakasana noomasipala benginqi kunye
namaqumrhu afana noSmall Enterprise Development Agency
(SEDA) zincedisa kwaye zixhobise amashishini akhulayo kunye
nokopolotyeni. Uphinde wabalula ukuba kukho umzi-mveliso
owakhiwayo oza kusetyenziselwa ukuveliswa kobusi, ukuze abavelisi
bakwazi ukufikelela kwaye bathengisele kwezinye iimarike.

Umsi weenyosi (Smoker) 
 Indlu yeenyosi (Hive/ J tool)
 Isuti yokunxibela iinyosi (Bee Suit) ezilishumi zelungu ngalinye
 Iiglavu zokukhusela izandla (Gloves)
 Isixhobo sokususa ukumkanikazi (Queen Excluder)
 Ibrashi yokucoca indlu yeenyosi (Beehive Cleaning brush)

Phambi kokuba inkxaso inikezelwe ngokusesikweni, uMnu. Brukwe
exhobisa abafuyi beenyosi uthe, i-MDA iyabuthenga ubusi
obuveliswa ngabafuyi ngexabiso lamashumi asixhenxe eerandi
ilitha.
Uphinde wabelana ngolwazi ngezinto ookopolotyeni abanokuzenza,
ezifana nokukupakisha kakuhle ubusi obuvelisiweyo kwaye
babuthumele kwiOfisi  yezoQoqosho lwasekuhlaleni (LED),
yomasipala wabo, nalapho i-MDA iya kwenza amalungiselelo okuba
buthathwe ubusi bubhekiswe endaweni efanelekileyo. 
 Ookopolotyeni abathathu abanamalungu alishumi ewonke (I-
Zingisa Honey Cooperative, FaceTshabz  Cooperative ne Qombe
Honey Cooperative) baye baxhamla kwinkxaso yezinxibo
zokuzikhusela emsebenzini wabo wokuvelisa ubusi. 

Inkxaso abayifumeneyo iquka oku kulandelayo:

Oka Brukwe ukhuthaze abafuyi beenyosi ukuba banganikezeli
kwaye basebenzise izibonelelo ezikufutshane ukukhulisa
amashishini abo, esithi, injongo yomfuyi ngamnye weenyosi
kukuvelisa ubusi obuza kuthengiswa kuMzantsi Afrika jikelele.
Umnu Mashaba ongumphathi oyintloko kwiOfisi yeZoqoqosho
lwasekuhleni, kuMasipala waseMbhashe waleke ngelibulela i-ofisi
yeMDA ngenyathelo nenkxaso abaniyikezileyo nokonyula
oosomashishini baseMbhashe ukuba nabo baxhamle. Uphinde
wakhuthaza abaxhamli baqhubeke bankqonkqoze nakweminye
iminyango apho anokufumana khona inkxaso kwaye baphinde
bakhuthaze nolutsha luthabathe inxaxheba kolu shishino.

Amalungu amathathu asuka kupolotyeni ngamnye, uMnu. Mfezeko
Ntsabo, Umnu. Matshabane kunye noMnu. Langeni benze
umbulelo ongazenzisiyo ngenkxaso abayifumeneyo.

Izixhobo zokuphuhlisa amashishini akhulayo

Isebe loPhuhliso lwamaShishini amaNcinci ngenkqubo yoPhuhliso lwamaShishini amaNcinci (i-IMEDP) lixhase ooSomashishini
basezitalatweni baseMbhashe abangamashumi asixhenxe ananye (71). EDutywa kuxhamle oosomashishini abangamashumi amathathu
anesixhenxe (37) ngelixa kwidolophu yakuGatyana kuxhamle abangamashumi amathathu anane (34). Umsitho wokunikezelwa
ngokusesikweni wenziwe ngomhla ngomhla we-19 kweyeNkanga 2021 kwiskiti sezilwanyana eDutywa nakuGatyana kwangalomhla mnye.

Umbhali: S. Sangqu

OoKopolotyeni befumana izixhibo zokuzikhusela emsebenzini wabo bekunye nabaxhasi

UMphathi woMasipala waseMbhashe uMnu. Nako, ngosuku lokunikezelwa kwezixhobo zoshishino

kooSsomashishini kwiSikiti sezilwanyana eDutywa

UMphathiswa weZemfundo uMnu Gade, ngosuku lokunikezelwa kwezixhobo zoshishino kuGatyana

ekunye noosomashishini abathe baxhamla kwinkqubo yophuhliso lwamashishini akhulayo



Ithuba elivulekileyo kuwe nakwishishini lakho

Ingxowa-mali ye-LRED ijolise ekukhuthazeni nasekulawuleni
uphuhliso loqoqosho lwexesha elide nokudala imisebenzi
eMpuma Koloni. Injongo yale ngxowa-mali kukuxhasa
amashishini kunye nemibutho efuna ukukhulisa uqoqosho lweli
Phondo.
Ukuze oosomashishini baxhamle kule nkxaso-mali ye-LRED,
abafaki-zicelo kufuneka babonise ukuba baya kuphumeza konke
oku kulandelayo kwicandelo eliphambili: iNguqu yezoQoqosho,
ukuDalwa kweMisebenzi, ukuKhula koQoqosho lweNdawo,
ukuNcitshiswa kweNtlupheko, kunye noTshintsho loQoqosho.

IMpuma Koloni iye yasokola ukufikelela kuhlumo loqoqosho
oluzinzileyo lwasemakhaya nolwengingqi. Ukuze kuhlangatyezwane
neemfuno ezisisiseko zoluntu, ukukhula koqoqosho eMpuma Koloni
kufuneka kukhawuleziswe, nangona kunjalo, ukuqinisekisa ukuba
izibonelelo zenkqubela phambili zisasazwa ngokubanzi ukuze
uphuhliso lubandakanyeke ngumsebenzi ongekho lula kwaphela.

Ngomhla wokuqala kwinyanga yeDwarha, kwigumbi lebhunga
eDutywa, uMasipala esebenzisana neSebe loPhuhliso loQoqosho,
iMicimbi yokuSingqongileyo kunye neZokhenketho (DEDEAT), i-Ofisi
yokhuseleko lwabathengi kunye nequmrhu loPhuhliso leMpuma
Koloni (ECDC) babambe iseshoni yosuku yengcaciso apho
osomashishini bebexhotyiswa ngamathuba enkxaso-mali ye-Local
Rural Economic Development (LRED) evulekele kumashishini
aqalayo kunye namashishini asele ekhona. 

Naku  okuveliswe nguMnu Gasini obengumeli  weDEDEAT malunga
nengxowa-mali ye-LRED:

Amashishini asele ekhona namatsha asebenza kumashishini
aphambili kwiphondo njengoko kuchaziwe kwi-PEDS angaxhamla.
Ngokukarhulumente, la macandelo alandelayo abekwe phambili
ekufumaneni inkxaso ngoku: ukusetyenzwa kwezolimo, uqoqosho
lwaselwandle, ukuvelisa, amandla ahlaziyekayo, icandelo lezithuthi,
kunye nokhenketho. 

.

Ukuze abafaki-zicelo baxhamle kule ngxowa-mali kufuneka
babe ngabemi baseMzantsi Afrika bePhondo leMpuma
Koloni kwaye babe nesiqinisekiso serhafu esisebenzayo
sakwa-SARS (esiphelelwa kwiinyanga ezi-3) kunye
noxwebhu lwe-IRT 14 yakwa-SARS. Yiba yinxalenye
yokuqalisa ishishini elitsha okanye ukwandisa kwakunye
nokuphuculwa kweshishini esele likhona

Ubuncinane i-51% yeqela labalawuli kufuneka ibe
ngabantu abamnyama. Kumaqumrhu asele esebenza,
kufuneka ukuba babe beberhweba ubuncinci unyaka
omnye (1) kwaye empepha zomphicothi ncwadi, apho
kufanelekileyo, ukubonisa ingeniso.
Abanini bamaqumrhu afaka izicelo kufuneka babe
nezakhono eziyimfuneko, amava okanye izakhono
ezinokubakho ezifanelekileyo kwiqumrhu abaliqhubayo
okanye abanenjongo yokuliqhuba.
Uhlobo lweNkxaso ekubonelelwa ngayo iquka amashishini
amatsha (aqalayo) kunye namashishini asele ekhona.
 Inkxaso yoshishino enikwa yingxowa-mali ye-LRED iquka
izixhobo zokonga amandla nezibandakanywa kwiindleko
zoomatshini kunye nezixhobo ezintsha.
Ukubekwa esweni kweshishini nokunika ingxelo kunye
novavanyo lwempembelelo efanelekileyo kuzo zonke
iiprojekthi ezivunyiweyo ukuze zihlolwe impumelelo yazo
ngokwenkxaso yesibonelelo yesixa se-LRED 

Okunye okubalulekileyo ekudingeka kwaziwe ngabafaki zicelo
koku:

Okunye okubalulekileyo ngesi sibonelelo, ungandwendwela
iOfisini ejongene nophuhliso lwamashishini akhulayo
kuMasipala wakho. Isikhwebu simnandi ngokuchubelana!
Sabelana ngolwazi!!

Usuku lokwabelana ngolwazi nooSomashishi baseDutywa kwindlu yebhunga loMasipala waseMbhashe

Umbhali: S. Sangqu

URhulemente ubamba amaphulo okulwisana nobhubhane

iCOVID19, kananjalo ummba wokukhusela uluntu uhamba

phambili. Kwinyanga yeDwarha uMongameli uhlabe ikhwelo

lokugonyela iCOVID19 ngephulo elibizwa iVooma Vaccination

kwimpela veki yomhla we 01-04 kweyeDwarha 2021.

Iinkokheli bezidandalazile kummandla waseMbhashe

zikhuthaza uluntu ukuba lugonyele lobhubhane ukuze

kunciphe ulwasuleleko nokusweleka kwabantu. Phakathi

kwenkokheli ebezinikezwe uxanduva lokukhuthaza uluntu

ngowayesakuba nguSodolophu woMasipala wesithili sase-

Amathole uCeba Maneli, uSodolophu uCeba Janda

waseMbhashe kunye neNkosi Phathekile Holomisa. 

INkosi uJonguxolo Sigidi ukhokhele ngomzekelo wathatha

ugonyo okokuqala ngolusuku. Abantu abadala, ulutsha

namadoda bebephume ngobuninzi babo kwindawo

yaseChizele ngomhla wesibini nalapho kwagonywa abantu

abafikelela kwikhulu elineshumi (110) kwaye ubuninzi babo

illulutsha. 

Ngaxeshanye inkqubo yogonyo yayiqhuba naseDutywa

kwiholo yasedolophini nalapho kwagonywa abantwana

besikolo abafikelela ku 200. Eli phulo beliqhuba nakwilali

yaseMbewuleni nakwisithili saseAmathole jikelele. 

Nangona kunjalo usemkhulu umgama okumele uhanjwe

nanjengoko amanani abantu abagonyileyo ephantsi

kwingingqi yaseMbhashe. Kukhuthazwa abantu ukuba

bagonye ukuze kunqandwe umsinga wesine. 

Iphulo i-Vooma Vaccination

Mbhashe LM| Gatyana | Dutywa |  Xhora           

iNkosi

Phathekile

Holomisa

etyelele

kwiholo


lasedolophini

eDutywa 

ngosuku


lwephulo 
i-Vooma


Vaccination

uSodolophu woMasipala waseMbhashe uCeba Samkelo Janda nowayesakuba

nguSodolophu womasipala wesithili i-Amathole uMnu Khanyile Maneli bekunye

namagosa eZempilo uMnu Conjwa kunye noNkszn. Gade ngosuku lwephulo i-

Vooma VaccinationeChizele.

 “I am not a product of my circumstance but I
am product of my decision”Eso sisicatshulwa
ekwabelwane ngaso xa bekukhuthazwa
abantwana baseNgubethole Bam JSS.
Ngomhla wamashumi amabini anesixhenxe
kweyeDwarha nalapho uMasipala
waseMbhahse ebambisene nesebe lezolimo,
nophuhliso lwamaphandle noguquguqulo
lomhlaba (DRDAR) benikezele ngesinxibo
sasesikolweni (Uniform) kubafundi
baseNgubethole Bam JSS abangamashumi
amane anesihlanu.

UNkosazana Zokufa obengumeli wesebe i-
DRDAR uthethe wathi “Injongo yeli phulo
kukuvuselela ithemba kwaye nokukhuthaza
umntwana oyinkwenkwe nomntwana
oyintombazana ukuba iimeko zanamhlanje
azinaziphumo zangomso, silapha nje asifani
sonke 

ikunye nemeko zasemakhaya azifani ngoko
singurhulumente siyangenelela kuba
umgaqo siseko uthi wonke umntu
unelungelo lemfundo ngoko ke akukho
mntwana omelet ukuhlala ekhaya kuba
engenaso 
nxibo sesikolo (uniform) okanye iziqoshelisi.”
Uthe nanjengoko abantwana benelungelo
lokufumana imfundo, banoxanduva
lokufunda kwaye eli nyathelo
lelokubakhuthaza ukuba bafunde ukuze
babe ziinkokheli zangomso.

USodolophu waseMbhashe, uCeba Janda
uthethe wathi “xa sasingena kwibhunga ngo-
2016 enye yeenjongo zethu yayikukudala
intsebenziswano namasebe karhulumente,
amashishini kunye nemibutho ukuze
sisebenzisane ekushukuxeni imiba yoluntu. 

.

Ndiyabulela ngomsebenzi omhle othe
wenziwa lisebe u-DRDAR watsho esithi
imfundo ayingomba wesebe lezemfundo
lodwa, ukuze imfundo iphumelele kufuneka
sihlangane siluluntu sibonisane kwaye
sisebenzisane.” “uMalcom X wakhe wathi
“education is a passport to the future, for
tomorrow belongs to those who prepare
for it today”, yilonto nilapha, nizele ootishala
banincedise ekulungiseleni ikamva lenu
ukuze ngomso xa sithetha ngooSodolophu
nooSomlomo bebhunga likamasipala ,
sithethe ngani”. Uyiqukumbele intetho
yakhe ngokuthi lamalinge ngawoku
khuthaza abafundi ukuze banganikezeli
kwimfundo.Umnu Mbayeka olilungu
leSigqeba solawulo lwesikolo (SGB) wenze
amazwi ombulelo ongazenzisiyo egameni
lamabazali nesikolo.

Esiphayo sesona sisikelelekileyo

Akubanga ntsuku zatywala libekiwe ibhunga elitsha, USodolophu womasipala
wase Mbhashe u Ceba Samkelo Janda ngomhla we 24 kweyeNkanga 2021
ebesamnkela ngokusesikweni undwendwelo lwesikhululo sika loliwe wezempilo
i-Transvaco kwi dolophu yase Dutywa. Lo loliwe ugxile ekuziseni amachiza
okugonyela i-Covid19 ebantwini abahlala kwiindawo ezisemaphandleni kunye
nabo banezibonelelo zonyango ezinqongopheleyo. 

Lo loliwe omtsha ongumzekelo wePhelophepa uxhotyiswe ngezikhenkcezisi
ekwazi ukugcina izitofu zokugonya zikwinqaba elililo ukuze zingonakaliswa
bushushu kwaye ubukhulu bazo zinokuthwala ingqayi ezifikelela kwikhulu
elinesibhozo lamawaka (108,000). Indima yeTransvago kukulawula kuphela
izitofu zokugonyela i-Covid-19 kuluntu olunezibonelelo zokhathalelo
lwezempilo olunyiniweyo.

USodolophu uthe olundwendwelo luzakuncedisa kakhulu kumngeni ojongene
nengingqi yaseMbhashe obonisa iingxelo manani zomasipala weSithili i-
Amatole ingoyena unamanani aphantsi ogonyo ingakumbi umasipala
waseMbhashe. 
Ukuqinisekisa ukuba uluntu luyafikelela kwezinkonzo isebe lezempilo  kunye
neOfisi zakwaTranvago ukusondeza abantu kwisitishi sololiwe eDutywa
nalapho bekunikezelwa ngeenkonzo hona uluntu lukude nendawo zezempilo.
Umnu uConjwa ubongoze intsebenziswano ko Ceba ukuba bathethe  noluntu
luyokugonya ungakumbi kummandla wase Xhora. 

uLoliwe i-Transvago exhasa eZempilo 

Umbhali: S Nketho

Umbhali: S. Sangqu



+27 47 489 5800

+27 47 489 1137

info@mbhashemun.gov.za

www.mbhashemun.gov.za

mbhashelocalmunicipality

UMBONO
"UMasipala ogqwesia ekukhuthazeni umanyano lwentlalo, evuselela
ukukhula koqoqosho kunye nophuhliso oluzinzileyo. ”

uMSEBENZI
Ngokuba ngumasipala osebenzayo nonobuchule nobunkokheli obunoxanduva olukwaziyo
ukubandakanya uluntu ekunikezeleni ngeenkonzo ezisemgangathweni.

.These birds: of prey are indigenous to the Dutywa district,
especially at a place known as Sundwane. Their patience in
stalking and sheer endurance make them a source of
inspiration that symbolises the municipality. their instinct as
an agent of cleanliness in the food chain and is aligned to the
anti-litter and environmental care of the municipality 

The shield: symbolises the Municipal amour of protection
and fighting spirit in going into battle in the face of any
challenges 

The crown: depicts the royal symbol of victory over
adversity and the unity in spirit of the people of Mbhashe 

The bull: The sign of the royal seal of the AMABOMVANA.
This special breed is known as BOLOWANA and is associated
with the Bomvana chieftaincy at Elliotdale 

Maize: symbolises the potential of the land and the area to
be the food pantry of the region

Crown: it promotes rehabilitation of the productive days of
the past and a return to the land as one of the strongest
prospects of a vibrant economy 

Aloe: depiction of a hardy plant which adapts to dryness of
the region. The municipality can also turn the apparent
bareness into an oasis of Industrial activity that can exploit
the backward and forward linkages of agricultural produce

Blue background: symbolises the tranquillity and
peacefulness of the sea and its potential for tourist
infrastructural investment, that can bring a harvest to the
richest economic activity in the world

The Mbhashe Local Municipality was constituted in terms of the Municipal Structures Act. No.117 of 1998 (as

amended) and comprises the area that previously formed the Elliotdale, Willowvale and Dutywa TLCs and TRCs.

The Municipality is located in the North Eastern part of the Amathole District Municipalities area of jurisdiction.


The main administrative office of the Municipality is situated in Dutywa.

Qhagamshelana nathi




